Meddwl am Marc


Marc Pennod 12 adnodau 38-44  

Iesu’n dysgu yn erbyn arbenigwyr y Gyfraith a Rhodd y weddw.

Yn yr ysgol neu yn y  gwaith mae  ́na rhai sy’n hoffi cael eu gweld ac yn hoffi dangos eu hunain. Does dim amser gan Iesu i bobl sy’n meddwl eu hunain yn bwysig nac i bobl sy’n  twyllo  ac yn gwybod eu bod yn gwneud hynny. Pobl felly mae Iesu’n disgrifio yma.  Does dim un gair da gan Iesu i ddweud amdanyn nhw.  Arbenigwyr y Gyfraith sy’n “esgus bod yn dduwiol” ac yn defnyddio enw Duw er mwyn twyllo.  Mae Iesu’n dweud y byddan nhw yn cael “eu cosbi’n llym”. (adn 40)

Cwestiwn: Beth sy’n ei wylltio cymaint am arbenigwyr y Gyfraith?

· Roedd gwisgo dillad llaes  yn bwysig iddyn nhw fel bod pawb yn sylwi arnyn nhw.  Mae ganddyn nhw ddigon o amser i swancio a “chael pawb yn eu ____ ac yn talu _____ iddyn nhw yn y farchnad”(adn 38).  Y cosmetig mewn bywyd sy’n bwysig.

· Roedd yn rhaid iddyn nhw gael “y seddi   _____ yn y synagogau” (adn 39)  h.y. y seddi blaen lle bydden nhw’n cadw’r llyfrau sanctaidd, fel byddai pawb yn medru eu gweld.

· Roedden nhw’n bobl farus. Yn dwyn mwy na’r hyn oedd angen arnyn nhw i fyw. Nid yn unig roedden nhw’n dwyn oddi ar wragedd gweddwon , roedden nhw’n “dwyn popeth”(adn 40). Roedden nhw’n defnyddio’r arian i dynnu sylw atyn nhw eu hunain a byw mewn steil.

Cwestiwn: Yr hyn sy’n anffodus amdanyn nhw yw mai nhw oedd arweinwyr y deml, nhw oedd  esiampl y bobl, nhw oedd yn cael eu cyfri’n dduwiol yn amser Iesu.  Roedd crefydd iddyn nhw yn ffordd o dwyllo’r bobl.

Mae condemniad Iesu ar arbenigwyr y Gyfraith yn un difrifol.  Ydy Iesu hefyd yn ein rhybuddio ni rhag twyll?

Wrth droi at offrwm y weddw dlawd mae’r gwahaniaeth yn amlwg.  Mae Iesu’n gwylio’r wraig yn rhoi “dau ddarn arian bach, bach” i gasgliad y deml. Er bod pobl o’i chwmpas mae Iesu’n gweld sut mae’n rhoi a faint o arian mae’n rhoi,

                  “rhoddodd hon y  _______   oedd ganddi i fyw arno.”(adn 44)

· Ydy’r ffaith fod Iesu’n edrych arnon ni’n rhoi  yn newid beth fyddwn ni’n rhoi a sut fyddwn ni’n rhoi hefyd?  Beth mae offrwm y weddw yn  dweud wrthon ni am sut ddylen ni roi?

Gweddi: Helpa ni i dy garu’n fwy di fel ein bod yn hoffi rhoi i dy waith. Cadwa ni rhag dangos ein hunain a meddwl ein bod yn dduwiol.  Gad i ni gofio dy fod ti’n edrych ar bopeth ydyn ni’n ei roi ac yn gwybod beth sydd yn ein calonnau.  Gofynnwn hyn yn dy enw’n unig. Amen 

